
ZAKON O AGENCIJI ZA PRIVATIZACIJU 
________________________________________________________________________ 
 
I – OSNOVNE ODREDBE 

Član 1. 
Ovim zakonom osniva se Agencija za privatizaciju u Federaciji Bosne i Hercegovine (u 
daljem tekstu: Agencija Federacije) i uređuje njen pravni položaj, sjedište, djelatnost i 
nadležnost, upravljanje i rukovođenje, finansiranje, kao i osnivanje i osnove ustroja i 
nadležnosti kantonalnih agencija za privatizaciju.  
 
 
II - PRAVNI POLOŽAJ I SJEDIŠTE AGENCIJE ZA PRIVATIZACIJU U 
FEDERACIJI BOSNE I HERCEGOVINE 

 
Član 2. 

Agencija Federacije je pravna osoba. 
Agencija Federacije je specijalizirana organizacija Federacije Bosne i Hercegovine (u 
daljem tekstu: Federacija). 

 
Član 3. 

Sjedište Agencije Federacije je u Sarajevu. 
 
III - DJELATNOST I NADLEŽNOST AGENCIJE FEDERACIJE 

 
Član 4. 

Djelatnost Agencije Federacije jest obavljanje stručnih i drugih poslova u vezi s 
privatizacijom. 
Agencija Federacije obavlja i savjetodavne, promotivne, edukativne i druge sručne 
poslove, u skladu sa zakonom. 

Član 5. 
U okviru svoje djelatnosti Agencija Federacije naročito: 
- inicira i učestvuje u pripremi donošenja zakona i drugih propisa u području 
privatizacije; 
- sarađuje s nadležnim ministarstvima, kantonima, agencijama i drugim organima i 
organizacijama za reorganizaciju i privatizaciju; 
- vodi evidencije i statistike u okviru svog djelokruga; 
- podnosi izvještaje o toku i rezultatima procesa privatizacije Vladi Federacije Bosne i 
Hercegovine (u daljem tekstu: Vlada Federacije); 
- obavlja i druge poslove u vezi s privatizacijom i reorganizacijom (preduzeća i banaka 
utvrđenih zakonom i drugim propisima). 

 
Član 6. 

U okviru svoje djelatnosti, u vezi sa privatizacijom preduzeća i banaka, Agencija 
Federacije: 



- odobrava i provodi privatizaciju preduzeća koja imaju dijelove na području više 
kantona; 
- organizira i podstiče obrazovanje i stručno usavršavanje iz oblasti privatizacije; 
- pruža savjetodavnu pomoć agencijama kantona; 
- prati i nadzire provođenje zakona i drugih propisa iz područja privatizacije i koordinira 
rad kantonalnih agencija; 
- arbitrira u sporovima između kantonalnih agencija i drugih učesnika u postupku 
privatizacije, na njihov zahtjev; 
- organizira i koordinira informativno-propagandnu djelatnost iz područja privatizacije. 

 
Član 7. 

Agencija Federacije, u okviru svoje nadležnosti, ima javna ovlaštenja za donošenje 
pojedinačnih upravnih akata, u skladu s propisom o općem upravnom postupku. 

 
Član 8. 

Upravni nadzor nad povjerenim javnim ovlaštenjima iz člana 7. ovog zakona vrše resorna 
ministarstva, svako u okviru svoje nadležnosti. 
U vršenju upravnog nadzora ministarstva iz stava 1. ovog člana, rješavaju po žalbama 
protiv donesenih upravnih akata u vršenju povjerenih javnih ovlaštenja i vrše druga 
prava, koja po zakonu ima drugostepenski organ u upravnom postupku. 
Agencija Federacije je dužna najmanje jedanput godišnje ministarstvima iz stava 1. ovog 
člana podnijeti izvještaj o vršenju povjerenih javnih ovlaštenja. 

 
Član 9. 

U okviru svoje djelatnosti Agencija Federacije sarađuje s nadležnim tijelima i 
institucijama Federacije i kantona te međunarodnim institucijama i organizacijama. 
 
IV - UPRAVLJANJE I RUKOVOĐENJE AGENCIJOM 
 
1. Upravni odbor 

Član 10. 
Agencijom Federacije upravlja Upravni odbor. 
Upravni odbor  se sastoji od devet članova. 
Upravni odbor ima predsjednika i zamjenika  predsjednika. 
Predsjednik i zamjenik Upravnog odbora ne mogu biti pripadnici istog naroda. 
 

Član 11. 
Upravni odbor imenuje i  razrješava Vlada Federacije. 
 

Član 12. 
Upravni odbor Agencije Federacije: 

- donosi Statut Agencije i druge opće akte; 
- donosi poslovnik o radu 
- donosi akta o unutrašnjoj organizaciji Agencije Federacije; 
- donosi završni račun i izvještaj o radu Agencije; 



- donosi metodologiju i druga opća akta iz nadležnosti Agencije Federacije, u 
skladu sa zakonom; 

- Osniva komisije Agencije Federacije; 
- Obavlja i druge poslove u skladu sa zakonom i Statutom Agencije Federacije. 

 
2. Nadzorni odbor 

Član 13. 
Nadzor zakonitosti rada i finansijskog poslovanja Agencije Federacije provodi Nadzorni 
odbor. 
Nadzorni odbor se sastoji od predsjednika i pet članova koje imenuje i razrješava 
Parlament Federacije Bosne i Hercegovine. 
Nadzorni odbor podnosi Parlamentu Federacije Bosne i Hercegovine izvještaj o svom 
radu najmanje jedanput godišnje. 

 
Član 14. 

Za vršenje poslova iz svoje nadležnosti Nadzorni odbor može angažovati stručne 
institucije i nezavisne stručnjake. 

 
Član 15. 

Agencijom Federacije rukovodi direktor. 
Direktor ima zamjenika, koji ne može biti iz istog naroda kao i direktor. 
Direktora i zamjenika direktora imenuje Vlada Federacije. 

 
Član 16. 

Direktor Agencije Federacije naročito: 
- rukovodi Agencijom Federacije; 
- predstavlja i zastupa Agenciju Federacije; 
- odgovara za zakonitost rada, pravilno i zakonito vođenje materijalno-finansijskog 
poslovanja Agencije Federacije; 
- obavlja druge poslove utvrđene zakonom, Statutom i drugim općim aktima Agencije 
Federacije. 

 
Član 17. 

Statutom Agencije Federacije uređuju se naročito: 
- osnove organizacije i načina poslovanja Agencije Federacije; 
- tijela upravljanja i rukovođenja Agencijom Federacije; 
- zastupanje, predstavljanje i potpisivanje Agencije Federacije; 
- djelatnici s posebnim ovlastima i odgovornostima; 
- druga organizacijska pitanja u vezi  poslovanja Agencije Federacije. 
Statut Agencije Federacije donosi Upravni odbor uz saglasnost Vlade Federacije. 
 

Član 18. 
Agencija Federacije najmanje jedanput godišnje podnosi izvještaj o svom radu Vladi 
Federacije. 
 
V - FINANSIRANJE AGENCIJE FEDERACIJE 



 
Član 19. 

Sredstva za osnivanje i poslovanje Agencije Federacije osiguravaju se iz: 
- budžeta Federacije; 
- dotacija domaćih i međunarodnih organizacija; 
- naknada za usluge i drugih izvora. 
 
 
VI - KANTONALNE AGENCIJE ZA PRIVATIZACIJU 

 
Član 20. 

Zakonodavno tijelo kantona svojim propisom regulira pitanja od značaja za osnivanje i 
rad kantonalne agencije za privatizaciju u dijelu kojim nije regulirano ovim zakonom. 

 
Član 21. 

Kantonalne agencije za privatizaciju naročito vrše: 
- organiziranje i podsticanje privatizacije preduzeća na teritoriji kantona za koji je 
osnovana; 
- odobravanje početnog bilansa preduzeća u skladu sa metodologijom za pripremu 
preduzeća za privatizaciju; 
- određivanje, provođenje, organiziranje i nadziranje privatizacije preduzeća na teritoriji 
svoje nadležnosti; 
- zaključivanje ugovora o privatizaciji preduzeća putem prodaje, laesinga i drugih 
metoda; 
- organiziranje i podsticanje obrazovanja i stručnog usavršavanja iz oblasti privatizacije; 
- pružanje savjetodavne pomoći preduzećima u privatizaciji na teritoriji svoje 
nadležnosti; 
- organiziranje i provođenje informativno-propagandne djelatnosti iz oblasti privatizacije. 
 
VII - PRELAZNE I ZAVRŠNE ODREDBE 

 
Član 22. 

Vlada Federacije imenovat će Upravni odbor, direktora i zamjenika direktora Agencije 
Federacije, najkasnije u roku od 30 dana od dana stupanja na snagu ovog zakona. 

 
Član 23. 

Upravni odbor donijet će Statut i druge opće akte Agencije Federacije u roku od 30 dana 
od dana imenovanja Upravnog odbora. 

 
Član 24. 

Nadležna tijela kantona dužna su u roku od 90 dana od dana stupanja na snagu ovog 
zakona donijeti propise o osnivanju i radu kantonalnih agencija za privatizaciju. 

 
Član 25. 

Ovaj zakon stupa na snagu osmog dana od dana objavljivanja u "Službenim novinama 
Federacije BiH" 


